http://paperekoa.berria.info/papera_inprimatu.php?htmla=BERRIA&urtea=y2010&hilabetea=m06&eguna=d20100601&orria=p00045002
2010-06-01




655 hitz

Gizonak eta emakumeok banaketa baten ostean, harreman berri batzuk lantzen hasten garenean, beldurrez eta kontraesanez beterik egoten gara, oso egoera kitzikagarria izan arren. 

Berriro hasi behar dut

Sexologia

Agurtzane Ormatza Imatz
Harreman bat utzi eta beste bat hasi. Berriro eraiki. Dena ezagutzeko. Egoera horiek ez dira errazak izaten. Hona hemen kontuan hartzeko aldagai batzuk, egoera hobeto uler dezagun:

Banaketatik zenbat denbora igaro den hurrengo harremana izan arte. Gero eta denbora luzeagoa bada, zailagoa izan daiteke. Batzuek euren kabuz bizitzaren bizipozak aurkitu dituzte, eta ez dute inolako asmorik beste bikotekide bat izateko. Beste batzuentzako harreman asko izatea da modurik hoberena ondo sentitzeko. Badaude denbora luzeagoa behar izan dutenek banaketa atzean uzteko, eta konturatu orduko galduta dabiltza harreman berrien bideetan.

Zelan egin zen aurreko banaketa. Prozesua astiro egin bada, bion arteko adostasuna edota bion parte-hartze sendoa izanda, askoz ere errazagoa izango da sasoi hori zarratzea, eta garai berriei aurrez aurre begiratzea, haren grina gozoa izatea. Aldiz, oso zaila eta lazgarria izan bada, hurrengo harremanean sartzeko erresistentzia gehiago ipin dezakegu. Banaketa batek uzten dituen zauriak eta kontraesanak oso sakonak izan daitezke batzuetan. Norberaren burua sahats eginda geratzen da, eta besteendako amorrua pitz daiteke, haien beharra sentitu arren. 

Banaketaren zergatiak. Norberak ez badu aukeratu banatzea, edota sentitzen badu bikotekideak utzi duela jada bere gustukoa ez zelako, edota ederragoa den beste batekin joan delako, gerora zailagoa izango da norberarengan sinestea; beraz, baita beste batek gu interesgarria eta erakargarria ikustea ere.

Bikotekideen arteko harreman erotikoa aspaldi eten bazen, bikote sistema apurtu baino lehenago, edota bikotekideek sentitu izan badute harreman erotikoak ez direla izan oso asebetetzekoak. Lagun batekin harreman bat hasi orduko -gau batekoa edo ez-, norberaren gaitasunak kolokan jarriko dituzte, edota sentituko dute gabeziak oso nabarmenak direla. Zaila.

Bikotekide ohia gure bizitzan eduki dugun lagun bakarra izan bada, hasiera gogorra izan daiteke. Haren iritziak, moduak eta gurariak baino ez ditugulako entzun. Horrek mugatu egin dezake gure erotikari buruzko ikuspuntua.

Norberaren erotikaren eta sexualitatearen bizipena banaketa izan arte. Zelan bizi izan dugun gure gorputza, gure plazera, zelan bideratu gure desioak... Lagunarekin beti edota geure kabuz ere gure gorputzaren jolasean? Bide hori oso aberasgarria izango da geroan ere, gugan dauzkagun baliabideak ateratzeko eta askatasunaren sentsazioa areagotzeko.

Gaur erotika alorrean geratu nahiko nuke. Askotan esan dugun moduan bizitakoak nahi eta ez eragina izango du bizi dugun momentuan. Beraz, begiratu eta hausnartzea egoera eskas baten irtenbidea bilakatzen da.

Denbora asko igaro bada banaketatik beste andre edo gizon batekin hasi arte -hilabeteak, urtebete edo urteak, bakoitzaren bizipenaren arabera-, seguru aski oso galdua, zer egin ez dakigula, grinaz eta beldurraz josia, memelo moduan sentituko gara. 

Gogoratuko dut zer egin behar dudan? Zer eta nire bikotekidea gogora etortzen bazait, juxtu momentu kitzikagarrienetan? Zer gustatuko zaio? Erekzioari eutsiko diot? Eta blokeatu egiten banaiz? Zelan esango diot ez bazait gustatzen egiten dabilena? Eta nire lehengo bikotekideak egiten zuena hasten bada egiten? Jakingo du zer egin behar didan? Ez naiz ba hasi beharko ezer esaten, ezta? Aluak kasu egingo dit? Gustukoa izango du nire gorputza, zesarean marka hain nabarmena izanda? Urteetan beti egin dut posizio berberean; gai izango naiz beste batzuetarako? edo gustatuko zaio betikoa berari? 

Galdera asko datozkigu burura halako egoeretan. Askorentzako lehenengo aldiaren oroitzapenak datoz. «Birjina moduan» sentitu direnak badira.

Bigarren aukerak edota hurrengoak, desioz eta beldurrez josita daude. Hona hemen laguntzeko ideia batzuk:

Sentitzen duguna onartzea eta emozioei bidea ematea.

Guk geure buruarekin izan dugun erotika berpiztea edo bideratzea, gero konpartitzeko.

Lagunak ez du jakingo zutaz, ez du zertan jakin. Ezta zuk hartaz ere. Zelan elkarri bidea argitzen badiozue? 

Edozer gerta daiteke; noiztik ez zara horrela sentitu? Beraz, gozatu egoerarekin.

Beharbada erekzioa galduko duzu, blokeatu egingo zara... Lehen urratsa egin duzu, baina: beste batekin egotea.

Zure gorputza, zure eskuak erabili gidari moduan. Hasieran astiro eta tentuz, gero arinago eta irmo.

Lagunarekin berba egin, esaiozu zelan sentitzen zaren.

Zure desioari jarraitu.

Umorea! Barre egin zeure buruari, barre egizu lagunarekin... Elkartu zarete ondo pasatzeko, ez drama bat izateko. Drama hastera doanean teloia jaitsi edo aldatu gidoia.

